
mitt namn er rAchel corrie

Ein vegvisar inn i framsyninga 
16. mars 2003 døydde fredsforkjemparen Rachel Corrie. 24. januar 2008 har 
Det Norske Teatret noregspremiere på Mitt namn er Rachel Corrie.

Framsyninga tar for seg dei store spørsmåla rundt konflikten i Midtausten, 
med særskild vekt på personleg engasjement. Kvifor velgjer nokon å ofre heile 
livet for noko ein trur på, og kven er desse personane? Skiljar dei seg frå meg 
og deg? Framsyninga let oss ta del i ei ung kvinne sine tankar og fatale val 
rundt nettopp desse spørsmåla.

Med dette skolemateriellet ønskjer vi å gi skolane nokre leietrådar inn i 
stykket og Midtausten-konflikten. Stoffet kan brukast på ulike måtar: 1) som 
undervisningshjelp for læraren før og etter framsyninga, 2) som utgangspunkt 
for å aktivisere elevane før og etter framsyninga og 3) som bakgrunnsinforma-
sjon til generell fordjuping. Her finst m.a. oversikt over dei viktigaste tema i 
stykket, oppgåver til elevane og intervju med forfattar, hovudrolle og instruk-
tør. Materiellet er lagt opp slik at lærar og klasse sjølv kan velje om dei vil 
bruke delar av eller heile opplegget. Vi gjer merksame på at framsyninga og 
skolepakka eigner seg best for elevar i 10. klasse, VG1, VG2 og VG3. 

Egna for faga: Samfunnsfag; Historie og Samfunnskunnskap 10.trinn og Sam-
funnsfag; Kultur og Politikk og demokrati på Vg1 og Vg2. 

Læreplanlenker 
•	 10. trinn. Historie: «lage spørsmål om sentrale internasjonale 

konfliktar på 1900-talet og i vårt eige hundreår, formulere 
årsaksforklaringar og diskutere konsekvensar av konfliktane»

•	 10. trinn. Samfunnskunnskap: «finne fram til og presentere 
aktuelle samfunnsspørsmål, skilje mellom meiningar og fakta, 
formulere argument og drøfte spørsmåla»

•	 Vg1 og Vg2. Kultur: «gje døme på korleis religion påverkar 
samfunn og kultur»

•	 Vg1 og Vg2. Politikk og demokrati: «gjere greie for korleis ein sjølv 
kan vere med i og påverke det politiske systemet og diskutere kva 
som kan truge demokratiet»

!

mitt namn er rAchel corrief lntroduksjon

Om stykket 
Mitt namn er Rachel Corrie er ei sterk skildring av korleis den idealistiske 
amerikanske ungjenta og aktivisten Rachel i 2003 enda opp med å ofre livet 
for sin kamp mot den israelske okkupasjonen av palestinske busetjingar i Midt-
austen. Teatermonologen er både ei dramatisk og tragisk bakgrunnshistorie og 
ei dramatisk historie som teatertekst.

Dokumentarisk teater
På grunnlag av Corries eigne dagbøker, notisar og e-post til familie og venner, 
har Alan Rickman og Katharine Viner redigert livshistoria til den idealistiske, 
amerikanske ungdommen. Vi følgjer henne frå ein trygg oppvekst i Olympia, 
Washington USA, til eit farefullt solidaritetsarbeid på Gazastripa vinteren 2003.

Kven var Rachel Corrie?
Rachel er ei ung jente med vaknande sosialt samvit, kreativt sinn og livleg fantasi, 
som prøver å leve ut sine evner og sitt engasjement i ulike retningar. At ho ham-
nar i Palestina er meir eller mindre tilfeldig, men dei inntrykk og den overtyding 
som ho etter kvart gir uttrykk i korte e-postbrev heim, er langt frå tilfeldige. Dei 
er forma av sterke opplevingar og ein etter kvart moden refleksjon, prega av dei 
sterke inntrykk ho tek inn i den harde røynda ho opplever i Gaza. Dette er ingen 
balansert tekst om konflikten i Midtausten, det er meir eit fortvila skrik frå eit 
ungt følsamt sinn om rettferd og humanitet i ei vond og kaotisk verd. 

Rachel Corrie døydde etter å ha blitt overkøyrd av ein israelsk bulldosar 
16. mars 2003.

Kontroversiell tekst
Stykket hadde urpremiere på Royal Court Theatre i London våren 2005 og 
førte til livleg diskusjon i media. Interessa for teksten har vore enorm, stykket 
vart teken opp at og spelt på nytt både på Royal Court Theatre og andre teater 
i Storbritannia for fulle hus. Foreldra blei redde for ei kommersiell utnytting 
og stansa ein periode vidare framføringar. Teksten er no frigjort og opphavsret-
tane går til eit solidaritetsfond. Kultusen rundt Rachel Corrie etter hennar død 
har avla eit stor tal foreiningar støttegrupper og diskusjonsfora på nettet som i 
innhald speglar kontroversen rundt stykket, mennesket og symbolet Rachel 
Corrie. 

Medverkande i stykket: 

	 Kaia Varjord	 Rachel Corrie
	 Kjersti Horn	 Regi
	 Anna Heymowska	 Scenografi/kostyme
	 Erik Hedin	 Lyddesign
	 Tobias Leira	 Lysdesign

Prøvestart 26. november 2007. Premiere 24.januar 2008
På turné med Riksteatret hausten 2008

mitt namn er rAchel corrief lntroduksjon

mitt namn er rAchel corrief lntroduksjon

Kven var Rachel Corrie?
«Namnet mitt er Rachel Corrie. Eg er 12 år gammal. Eg vart fødd den 10. 
april 1979 i Olympia, Washington, hos mor mi og far min, Craig og Cindy 
Corrie, ein bror som heiter Chris, ei syster, Sarah, og ein eldgammal katt som 
heitte Phoebe.»

Rachel var fødd i Olympia, hovudstaden i staten Washington, som ligg inst i 
fjorden Puget Sound, omtrent 100 km sør for Seattle, USA.

Etter kvart som ho voks opp, blomstra Rachel som malar og poet, og var 
ein produktiv dagbokskrivar. Notatbøkene hennar var ei fargerik blanding av 
observasjonar av verda rundt henne, skildringar av dagen hennar og forteljin-
gar og dikt om venene og familien hennar. Då ho var 11 år gammal, fullførte 
ho eit program i den vidaregåande skolen som heitte Options, og som opp-
muntra henne til å engasjere seg i spørsmål i lokalsamfunnet. I 1995 reiste ho 
til Russland. Å oppleve eit anna land for første gong påverka henne djupt.
I 1997, då ho var 18, byrja Rachel på Evergreen State College, ein skole for 
humanistiske fag i Olympia. I Olympia fekk ho sjansen til å arbeide aktivt 
saman med grupper i lokalsamfunnet for å protestere og snakke ut mot den 
urettvisa ho såg rundt seg.

Ved Evergreen tok ho også eit kurs i Midtausten-politikk, og kjende seg 
sterkt dregen mot situasjonen for det palestinske folket der. Ho lærte også om 
den internasjonale solidaritetsrørsla (ISM). ISM er ei internasjonal, frivillig 
gruppe som er leia av palestinarar og arbeider på Gazastripa og på Vestbreidda 
gjennom ikkjevaldelege, direkte aksjonar for å verne liva og heimane til pales-
tinarane som bur der.

«Eg er invitert dit. Eg er nøydd til å reise.»
Den 25. januar 2003 kom Rachel til Jerusalem. Derifrå reiste ho til Rafah, 

ein grenseby på Gazastripa som er eit av hovudområda for konflikten mellom 
israelarar og palestinarar. Ho vart med andre internasjonale frivillige, og saman 
arbeidde dei for å verne palestinske heimar, vassressursar og annan sivil infra-
struktur frå å verte øydelagde av israelske stridsvogner og bulldosarar. ISM 
brukte ein metode med ikkjevaldelege, direkte aksjonar, som å stille seg i 
vegen for bulldosarar og stridsvogner, sove i hus og i brønnar og sitje på sivile 
lastebilar medan dei utførte reparasjonar, for å verne dei lokale menneska mot 
militære aksjonar.

mitt namn er rAchel corrief lntroduksjon

Dei frivillige trudde at deira internasjonale status ville verne dei mot alle slags 
militære handlingar retta mot dei. Men tragisk nok var ikkje dette tilfelle. Det 
følgjande er eit utdrag frå ei augevitneforklaring frå medaktivisten i ISM Tom 
Dale om korleis Rachel Corrie døydde den 16. mars 2003.

«Rachel gjekk sjølv opp til staden mellom huset og bulldosaren. Då bulldo-
saren snudde mot dei, hadde han om lag 20 meter eller 10 sekund på seg med 
henne i sikte for å sjå kvar ho var. Han heldt fram mot henne med litt fart, og 
med ein haug med jord som bygde seg opp framfor han. Og då jordhaugen 
nådde fram til Rachel, følte ho tydelegvis at for å halde balansen, for å kunne 
fote seg, måtte ho klatre opp på denne jordhaugen for å ikkje å få han over seg. 
Då ho gjorde dette, kom hovudet og akslene hennar klart over toppen av 
bulldosarbladet, og var derfor klart synleg for bulldosarføraren, så han visste 
absolutt at ho var der.

Ho fall ned frå jordhaugen og ut av syne for føraren; så han har eigentleg 
dytta henne framover og ned jordhaugen. Og då tok ho til å gli, og eg ser då 
først ein fot, og så begge føtene hennar forsvinne, og han heldt ganske enkelt 
fram til ho var, eller den staden der ho hadde vore, var rett under førarhuset 
på bulldosaren. Dei venta i nokre sekund og trakk seg så tilbake, med skuffa 
liggande på bakken. Først seinare, då den var godt klar av kroppen hennar, 
heva han skuffa.

Eg sprang etter ein ambulanse, ho stønna og ansiktet hennar var dekt av 
blod frå eit flengje som skar opp ansiktet frå leppa til kinnet. Ho viste teikn til 
hjernebløding. Ho døydde i ambulansen nokre få minutt seinare.»

t t t

lntervju med Kjersti Horn, regissør
– Kva er bakgrunnen for teaterstykket Mitt 
namn er Rachel Corrie? 

– Etter at Rachel Corrie blei drepen på 
Gazastripa i 2003 kom utdrag frå e-postane 
hennar på trykk i den engelske avisa The 
Guardian. Skodespelaren og dramatikaren 
Alan Rickman leste artikkelen og fekk 
ideen til eit teaterstykke basert på dei 
etterlatne tekstane til Rachel. Saman med 
Katharine Viner kontakta han foreldra til 
Rachel og fekk tilgang til dagbøker, brev 
og e-post-korrespondanse. Etter eit år fekk 
dei løyve til å sette teaterteksten i scene, 
og i 2005 blei den første framsyninga vist 
på Royal Court Theatre i London. Stykket 

blei ein stor publikumssuksess men blei om mykje debattert i media og på 
nettet. Då dei ønskte å setje stykket opp i New York, blei det like før premi-
eren tatt av plakaten. Sterke krefter hadde klart å sensurere stykket bort frå 
teaterscenen. Det stod enormt mykje om saka i media, og talet på nettsider 
om Rachel eksploderte. «Alle» hadde noko dei ville ta Rachel til inntekt for og 
ho blei eit talerøyr og eit symbol frå ulike fraksjonar i synet på Palestina. 

– Korleis er det å lage teater som ikkje tar utgangspunkt i ein dikta person, men i ein 
person som har levd? 

– Eg skal ikkje leggje skjul på at eg synest det kan vere vanskeleg. Manuset 
til stykket er basert m.a. på Rachel sine dagbøker og dagbøker er ikkje noko 
folk skriv for at dei skal bli lesne høgt. Dagbok er noko dei fleste skriv for å 
forstå seg sjølv. Å gå inn i dette materialet kjennest nokon gonger nesten som å 
forgripe seg på Rachel Corrie. Eg har spurt meg sjølv om det eigentleg er 
moralsk riktig å lage teater av private tekster? Det er også problematisk å 
skulle fortolke eit menneske som har levd. Vanlegvis er jo eit teaterstykke og 
alle karakterane dikta opp og ein står fritt i å forme kva rolla tenkjer og føler. 
Rachel er ekte og spørsmålet blir i kor stor grad vi skal vere tru mot den 
verkelege Rachel eller skape ein fiktiv person etter våre ønske.

– Kva har de gjort av resarch før de byrja å arbeide med stykket? 

t t t

– Vi byrja med å få tak i dei verkelege e-postane. Stykket vi hadde framfor 
oss var allereie ein redigert versjon av det Rachel hadde skrive og meint. Då eg 
las Rachels eigne ord kjendest det plutseleg provoserande at nokon hadde 
skrive om det som verkeleg hende. Eg har elles prøvd å skaffe meg eit så godt 
politisk overblikk som mogleg av situasjonen i Midtausten for å få svar på min 
eigne spørsmål om kva det var Rachel opplevde og kva kontekst ho levde i. Vi 
har også hatt besøk av ulike fredsarbeidarar som arbeider nettopp med det 
Rachel gjorde og sett fleire relevante dokumentarfilmar. Eg las ein del på 
nettet tidleg i prosessen, men måtte etter kvart fri meg frå det fordi det står så 
mykje rart som ofte er forvirrande og nokre gonger direkte motbydeleg. Om 
ein søkjer på «Rachel Corrie» på Google kjem det opp over 900 000 treff. På 
den eine sida er det heltedyrkinga av Rachel, på den andre sida ein kultus som 
hetsar henne. Det at Rachel blir brukt som talerøyr og symbol for utruleg 
mange ulike meiningar og saker, fascinerer og overraskar meg. 

– Korleis lagar du ei teaterframsyning av ein slik samansett karakter? 
– For det første tenkjer eg at det ville vore rart å late som Kaia «er» Rachel 

Corrie og at det liksom er den verkelege personen som sitt der på ein stein på 
Gazastripa sjølv om vi alle veit at det er Kaia Varjord og vi er på Det Norske 
Teatret. Eg er ikkje så opptatt av såkalla illustrasjonsteater, eller «Madame 
Tusseau-teater». Eg søkjer å finne kva det er i historia til Rachel som gjer at 
det er relevant for oss. Eg vil lage eit ærleg stykke der både vi som lagar fram-
syninga og dei som ser på har med seg eigne erfaringar inn i teatersalen. Der-
for vil eg at teksten skal få vere eit bodskap, eller eit vitnesbyrd, og at Kaia blir 
meir som medium enn ei liksom-Rachel. 

– Kva var det med Rachel si historie som i utgangspunktet inspirerte deg til å sette 
opp stykket? 

– Det er jo eit godt spørsmål ettersom eg verken er amerikanar eller 
aktivist eller har noko direkte med Palestina å gjere... Eg tur at bindeleddet 
mellom meg og Rachel er at eg er eit ungt menneske som lever i Vesten, langt 
unna uro og krigar. For meg blir historia til Rachel ein måte å komme nær-
mare konflikten i Midtausten, som trass i daglege oppslag i media verkar langt 
borte. Stykket blir eit forsøk på å forstå kvifor ein sjølv ikkje gjer noko med 
situasjonen i verda til trass for at ein veit så mykje om vondskapen. Kvifor vel 
Rachel å handle, og kvifor vel mange av oss å ikkje gjere noko? Det handlar om 
å bli seg bevisst vala sine. Eg håper framsyninga kan bli eit rom for diskusjon, 
både om konflikten og korleis vi ser på den.  

lntervju med Katharine Viner, 
medforfattar
– Kan du beskrive prosessen med å redigere Rachel sine skrifter til eit teaterstykke? Var det 
svært forskjellig frå den vanlege jobben din med å redigere ei avis?

– Prosessen med å redigere Rachel sine skrifter til eit teaterstykke var 
fullstendig forskjellig frå det daglege arbeidet mitt. For det første er journalis-
tar vande med å intervjue folk, spørje dei kva dei meiner om ein bestemt 
situasjon, eller kva dei har gjort. I Rachel sitt tilfelle var dette sjølvsagt umog-
leg, og det var ingen måte å oppklare tvil på. I tillegg var mykje av materialet 
vi hadde, ikkje skrive for offentleg forbruk, men i den private forma av ei 
dagbok – noko som innebar ein god del kjenslevarleik og som også var eit 
privilegium.

– I prosessen gjorde vi mykje arbeid med bakgrunnsundersøkingar for 
stykket, fordi vi heilt fram til eit ganske seint tidspunkt var usikre på om vi 
berre ville bruke Rachel sine ord. Så eg snakka med mange av Rachel sine 
vener frå Gaza, og med familien hennar, og studerte heile situasjonen i Gaza 
sett frå både palestinarane, dei israelske soldatane og busetjarane sine syns-
punkt. Til slutt brukte vi ikkje noko særleg av dette materialet– berre vitneut-
segna til Tom Dale, som var augnevitne til Rachels død – men det var uvurder-
leg som bakgrunnsstoff for alle som var involverte i prosessen, for å kunne 
forstå situasjonen, og mest av alt for Megan. I grunnen filtrerte vi ei enorm 
mengde med vitneutsegn både frå Rachel og frå andre folk, for å kunne kome 
fram til essensen i det vi ønskte å leggje fram. I journalistikken skjer det ei 
liknande filtrering av materiale, om enn med andre formål. I avisene tenkjer vi 
alltid på «storyen» – kva er den verkelege storyen her, og kva er den beste 
måten å fortelje den på? Sjølv om det var viktig å gjere dette under redigeringa 
av Rachel sine skrifter – ingenting er betre enn ei god forteljing, uansett me-
dium – var det andre avgjerande aspekt som måtte vurderast, slik som type 
framføring, og kva som skulle skje på scena til ei kvar tid. Nokre gongar tok vi 
med ei line som ikkje openbert spring deg i augene på sida, men som vart 
levande då ho vart sagt høgt på scena; og nokre gonger tok vi med ei mindre 
interessant line, men let ho stå fordi Megan trengte noko å seie, til dømes 
medan ho flytta nokre møblar på scena. Til skilnad frå aviser handlar ikkje 
teateret berre om sida. Dette var den avgjerande skilnaden. Å, og den store 

t t t

mengda med varme kjensler som teaterfolk tek med seg til eit kvart høve – 
det er annleis!

– Kvifor inspirerer Rachel Corrie deg?
– Rachel Corrie fann ein måte å vere politisk på i ei avpolitisert tid; ho 

brydde seg lidenskapeleg om urettvise, og ulikt mange av oss prøvde ho å gjere 
noko med det. Det er få slike figurar i vår kommersialiserte kultur.

– Kva vil du at publikum skal oppleve når dei ser dette teaterstykket?
 – Eg ønskjer at publikum skal forstå Rachel sin motivasjon og korleis ho 

kom til å reise til Gaza; sjå verda gjennom hennar auge og forstå hennar re-
spons på den; engasjere seg i hennar aktive liv og fryktelege død; å føle seg 
inspirerte til å gå ut sjølve og gjere noko med ulikskapen i verda. 

– I dagboka si skildra ofte Rachel sine observasjonar av verda rundt seg. Kan du som 
journalist beskrive korleis du nærmar deg, ser på og skriv ned dine eigne observasjonar av 
hendingar? Er det å skrive journalistikk svært forskjellig frå det å skrive ei dagbok?

– Når du rapporterer om ei hending, prøver du å finne ut sanninga om ein 
situasjon. Du ser etter haldepunkt på alle slags stader: syn, lukt, kroppsspråk. 
Men i journalistikken får du i hovudsak informasjon ved å snakke med folk og 
å prøve å finne ut frå dei kva det er som verkeleg føregår: å sikte mot å finne ei 
«objektiv sanning», samtidig som du erkjenner at du alltid har med deg dine 
eigne oppfatningar og fordommar i forhold til ein bestemt situasjon. Ei dagbok 
er uendeleg mykje meir subjektiv; sjølve poenget med ho er subjektivitet. 
Dagboka handlar alltid meir om forfattaren sin respons på ein situasjon enn om 
situasjonen sjølv.

– Kva var den største utfordringa med å redigere Rachel sine ord?
– Den største utfordringa med å redigere Rachel sine ord var å passe på at 

vi heldt oss trugne mot Rachel samtidig som vi gjorde skrivinga hennar til eit 
effektivt og sant teaterstykke, noko som ikkje alltid var det same. 

lntervju med Anna Heymowska, 
scenograf
– Rachel Corrie står på eit slags podium, ei oppbygd scene med eit lite juv mellom seg 
sjølv og publikum. Når publikum kjem inn i salen blir dei slusa inn gjennom mørke, 
tronge gangar. Kvifor valde du å ikkje lage ein realistisk scenografi?

– Kjersti og eg var tidleg einige om at vi ikkje ville gjere ein realistisk sceno-
grafi. Vi ville lage ei sceneløysing som gjorde Rachel veldig liten i forhold til 
omverda. Eg er òg veldig oppteken av at scenografien skal opne opp for publikum 
sine eigne assosiasjonar, at dei skal dikte med, danne eigne bilde. Eg har ønska å gi 
teksten og ordet eit rom der fantasien får høve til å spele med, lage nye perspek-
tiv. Dersom eg hadde laga ein realistisk scenografi, ville eg ha låst tilskodaranes 
oppleving av kva dei såg i mykje større grad. Samstundes likar eg når scenografien 
gir skodespelaren noko å jobbe med, at han inneheld utfordringar og grenser. 

Men det er på ingen måte på slump at scenografien ser ut som den gjer. 
Scenen er som eit podium, men kan òg minne om eit flatt hustak. Skodespela-
ren må heile tida passe på at ho ikkje dett ned. Eg vonar at det vil gje publikum 
ei kjensle av at her ikkje er trygt, men samstundes føre til assosiasjonar om at 
Corrie gjer noko som ho eigentleg ikkje våger.

– Korleis har du jobba for å kome fram til denne scenografiske løysinga?
– Vi har jobba mykje i fellesskap, og mykje med undersøkingar og research. 

Først møtte eg Kjersti, og ho fortalde meg om stykket. Eg skreiv ned omgå-
ande tankar og assosiasjonar, leita fram foto, fargar eller skreiv assosiasjonar til 
lyssetjing og andre innfall. Dette er for meg eit veldig viktig stadium i proses-
sen. Deretter las eg stykket og gjorde eit overblikk over praktiske behov i 
framsyninga av typen: «Treng ho ei dør eller eit bord?». 

Deretter sat eg meg ned og tenkte: «I kva for retning ønskjer eg å jobbe? 
Kva magekjensle får eg? Skal eg jobbe med research? Eller fargar?». Etter dette 
møttes eg og Kjersti igjen for å diskutere. Kva for visjon regissøren har for 
stykket er veldig viktig for korleis eg vel å jobbe vidare, vi må vere synkrone.

Så følgde ei lang periode med research. Eg samla bilde og teikna, vi såg 
film, leste og snakka med fagpersonar. Nokre gongar kan ein òg trenge å reise i 
denne perioden. Ein samlar inn kunnskap som ein forskar, rett og slett. Det er 
ein spennande og tidkrevjande fase.

t t t

Etter denne perioden lagar eg den første skissa. Ofte forklarar eg skissa til 
regissøren ved hjelp av bilde og foto. Deretter laga eg ein modell, og når den 
var klar, var det tid for å finne ut om dette faktisk let seg gjere praktisk.

– Kva vil du at publikum skal tenkje når dei ser scenografien?
Eg vil gjerne at scenografien skal bli ei sterk fysisk oppleving, og at kvar 

publikumar vil oppleve scenografien forskjellig. Eg vonar at rommet vil rom-
me ei stemning som vil treffe publikum kroppsleg og ubevisst. At framsyninga 
skal framstå litt som eit mysterium som publikum kan fundere på, også etter at 
dei har forlate teatersalen.

lntervju med Kaia Varjord som spelar 
Rachel Corrie i stykket 

– Kva følte du første gong du las tekstane av 
Rachel? 

– Eg blei rørt. Gjennom tekstane og 
dagbøkene blir ein godt kjent med Rachel. 
Det kjennest ekstra sterkt fordi tekstane 
handlar om eit menneske på min eigen 
alder, ikkje berre om krig og elende. Når 
slutten kjem, så kjem den veldig brått. Det 
er forferdeleg at eit så engasjert menneske 
som Rachel døyr ein slik meiningslaus død. 

– Korleis utviklar du rolla som Rachel? Er 
det vanskeleg å spele nokon som faktisk har 
eksistert, til forskjell frå ein oppdikta karakter? 

– Ein står friare framfor ei rolle nokon 
har dikta. Då kan ein eigentleg ikkje gjere 
noko gale. Det blir meir eit spørsmål om 

kva tolking du sjølv og regissøren vel. Det er ikkje alltid så lett å distansere seg 
frå ein person som har levd. Ho er jo der på bileta og videoane og på nettet, og 
alle veit korleis ho ser ut. Om ho hadde vore i live i dag, ville ho ha vore eitt år 
yngre enn meg. Det er utfordrande å skape avstand til den verkelege personen 
Rachel samstundes som eg prøver å fokusere på kva det er i Rachel eg ønskjer 
å formidle. Det kan vere ei kraft og eit engasjement heller enn utsjånad og 
veremåte. 

– Korleis inspirerar Rachel deg? 
– Gjennom arbeidet med stykket har eg lært meg mykje om ein konflikt eg 

ikkje kunne noko om frå før. No les eg alt eg kjem over av nyhende om Palesti-
na-Israel. Det har vore utruleg inspirerande å finne ein inngang til eit av vår 
tids mest komplekse krigsdrama. Det er så lett å gløyme verda rundt seg og 
ikkje involvere seg. Rachel var ein som handla, det er utruleg inspirerande!

– Kva vil du at publikum skal oppleve når dei ser stykket?
– Rachel sitt engasjement har smitta over på meg, kanskje gjer det på 

andre òg? Eg håpar alltid at teater skal bety noko for dei som sitt i salen, og at 
vi skal klare å vekke noko i tilskodaren. I denne framsyninga håpar eg at det 
først og fremst er Rachels brennande samvit som skal bli verande igjen i publi-
kum når dei forlèt salen.  

Oppgåver
1. Idealisme
«Det er eit under at eg ikkje har forlate alle mine ideal, dei verkar så absurde 
og ugjennomførlege. Likevel held eg fast på dei fordi eg framleis trur, trass i alt 
saman, at folk verkeleg er gode på botnen.»
Anne Frank, 15 år, utdrag frå dagboka den 15. juli 1944.

«Eg er her for barna.
Eg er her fordi eg bryr meg.
Eg er her fordi barn alle stader lir og fordi førti tusen menneske døyr av 

svolt kvar dag.
Eg er her fordi desse menneska for det meste er barn.

Vi er nøydde til å forstå at dei fattige er overalt rundt oss og at vi overser dei. 
Vi er nøydde til å forstå at desse dødsfalla kan hindrast.

Vi er nøydde til å forstå at folk i den tredje verda tenkjer og bryr seg og 
smiler og gret akkurat slik som oss.

Vi er nøydde til å forstå at dei drøymer våre draumar, og vi drøymer deira.
Vi er nøydde til å forstå at dei er oss. Vi er dei.
Min draum er å stoppe svolten innan år 2000.
Min draum er å gi dei fattige ein sjanse.
Min draum er å spare dei førti tusen menneska som døyr kvar dag.
Min draum kan og vil bli sann dersom vi alle ser inn i framtida og ser lyset 

som skin der.
Viss vi overser svolten, vil dette lyset slokne.
Viss vi alle hjelper til og arbeider saman, vil det vekse og brenne fritt med 

morgondagen sitt potensial.»
Rachel Corrie, 10 år gammal, kommentarar frå ein pressekonferanse i femte klasse om 
hungersnaud i verda.

«Vantru og skrekk er det eg føler. Vonbrot. Eg er vonbroten over at dette er 
den grunnleggande røynda i vår verd, og at vi, faktisk, deltek i ho.»
Rachel Corrie, 23 år gammal, utdrag frå dagboka 27. februar 2003.

t t t

2. Heime
«Eg kunne ha skrive ei forteljing om familien min ut frå dei funna eg har gjort 
i skuffer og skap gjennom åra. Uferdige babybøker. To sett med oreganoboksar 
frå hus eg har budd i og flytta ut av, og teke krydderet med meg. Kuvertbrikker 
som har tålt tranebærjus og østersstuing og stearin.»
Rachel Corrie. 

Teksten under er eit utdrag frå eit intervju av Katie Mizrahi, offentleggjort av 
Den israelske komiteen mot riving av hus. I motsetning til mange familiar som 
får husa sine bokstaveleg talt øydelagde utan åtvaring og midt på natta, har 
familien Shkirat levd med trugsmålet om riving i tre år.

Familien Shkirat har budd i eit hus som i tre år har vore utpeikt for riving. Eg gjekk dit 
saman med ei lita gruppe, der vi hadde med ein tolk, for å snakke med familien om denne 
situasjonen. Huset ligg i landsbyen Jabal Mukkaber.

Dei har budd på denne jorda i generasjonar. Dei seier at 20 % av landsbyen kjem frå 
denne familien. Kvinnene i huset forklarar at før Israel fanst, voks besteforeldra deira opp 
her, og levde mykje slik beduinane gjer i dag. Familien sin eigedomsrett til landet er 
uomtvista. Problemet er huset. Jorda deira har blitt definert som eit «grønt område», som 
vil seie at dei ikkje har lov til å byggje på henne.

Er det ting, menneske eller årsaker i livet ditt som ville ha vore verd å •	
slåst for, sjølv om det betydde å gjere oppofringar? Skriv ei liste over 
kva du kan gjere for å oppnå dette målet – og kva du ikkje ville ha vore 
klar til å gjere. Til dømes: Eg meiner vi bør slåst for betre tilhøve for 
dei eldre. Eg er klar til å demonstrere, men eg ville ikkje ha vore klar 
til å skade nokon.
Har det vore eit tidspunkt i livet ditt då du måtte gjere eit vanskeleg •	
val om noko som du trur på? Til dømes at du måtte svike tilliten til ein 
ven for å kunne gjere det som var rett?
Skriv eit kort stykke der du skildrar hendingane som leidde fram til •	
denne avgjerda, og tidspunktet då du faktisk gjorde det du følte at du 
måtte – fokuser på korleis du følte deg, kva du tenkte rett før og rett 
etter at du tok avgjerda. Skriv som om du skreiv i dagboka di, på dagen 
for den viktige avgjerda.

t t t

Eg spør kvinnene om korleis heile denne situasjonen har påverka livet deira. Dei 
svarar: – Vi veit ikkje kvar vi skal dra viss vi misser huset.
Eg spør korleis dette påverkar barna. Kva seier den eldste (12 år)?
Viss dei kjem for å øydeleggje huset, seier han at han vil kaste stein. Klart han seier det. 
Men når bulldosarane og politiet kjem, blir barna redde. Alle her er redde.

To av barna har våga seg inn for å sjå på intervjuet, og eg spør Ramadan, ein ti år 
gammal gut, om han sjølv. Han seier at han likar sport, fotball og handball. Den litt 
yngre kusina hans, Hanin, sit også saman med oss, og held mora i handa. Eg spør henne 
om kva ho vil bli når ho blir stor.

Lege, seier ho. Eg tenkjer på den lange lista over slag som ho vil måtte utkjempe på vegen 
dersom ho skal bli lege. Eg undrar om tapet av heimen hennar kjem til å stå på den lista.

Ideen om ein heim kan bety mange forskjellige ting for eit menneske. •	
Det kan bety menneska som bur der, eller gjenstandane dei eig, eller 
det fysiske miljøet. Lag ein person som er blitt fråteken eit av desse 
symbola på ein heim. Dette kan oppfattast på eit svært personleg og 
privat nivå – som nokon som misser ein nær slektning, slik at dei ikkje 
lenger har ei direkte tilknyting eller band til ein bestemt stad eller 
område, ELLER det kan vere noko meir offentleg og kjent, slik som det 
vi såg i New Orleans etter orkanen Katrina. Skriv ei kort scene (dette 
kan godt vere ein monolog) der denne figuren vender seg til den perso-
nen eller det symbolet som er han kjærast, og reflekterer over tapet.
Skriv ei kort forteljing om familien din, inspirert av detaljar som du •	
har lagt merke til om heimen din, og oppdagingar som du har gjort i 
«skuffer og skap».

t t t

3. Oppvakninga
«Eg veit ikkje kvifor eg vart verande. Men ein dag visste eg at eg måtte. Det 
var den same dagen eg bestemte meg for å bli kunstnar og forfattar, og eg gav 
faen i om eg var middelmåtig og eg gav faen i om eg svalt i hel og eg gav faen i 
om heile den forbanna skolen snudde seg og peikte og lo meg opp i fjeset.
Eg var endeleg vaken, for all framtid.»
Rachel Corrie

Har du ei erfaring i livet som opna augene dine for den måten andre •	
menneske lever på? Saman med ein partnar eller i ei gruppe skal du 
diskutere korleis dette har påverka deg eller nokon rundt deg. Lag ei 
liste over verknadene av folk sine erfaringar.
Skriv ei scene for 2 figurar, A og B. Dei er bestevener. Ven A prøver å •	
overtale ven B om å gjere noko, det er noko dei begge har gjort mange 
gongar før – men denne gongen, på grunn av ei «oppvakning» eller nye 
måtar å sjå ting på, vil ikkje ven B gi etter. Vis korleis ven B sitt syn 
eller haldning påverkar forholdet mellom dei to venene.
Tenk deg at det landa framande frå verdsromet. Kva slags opplysningar •	
om livet, akkurat her, akkurat no, ville du dele med dei? Tenk på ting 
som: din daglege rutine, kva slags problem du står framfor, korleis 
heimen din er. Pass på at du fortel dei om kva spørsmål som er viktige i 
lokalsamfunnet ditt. Du har blitt innkalla til dei framande sitt Råd for å 
forsvare den måten du lever på. Skriv den forsvarstalen du vil halde.

t t t



19

mitt namn er rAchel corriefOppgåver

4. Ta standpunkt 
«Eg ser fram til å sjå stadig fleire menneske som er villige til å stå imot den 
retninga verda går i; ei retning som overtalar oss om at våre personlege erfa-
ringar er irrelevante, at vi er mangelfulle, at lokalsamfunna våre ikkje er vik-
tige, at vi er makteslause, at framtida vår er fastlagd og at det høgste nivået på 
humanitet vert uttrykt gjennom det vi vel å kjøpe på kjøpesenteret.»
Rachel Corrie

«Rachel Corrie fann ein måte å vere politisk på i ei avpolitisert tid; ho brydde 
seg lidenskapeleg om urettvise, og ulikt mange av oss prøvde ho å gjere noko 
med det. Det er få slike figurar i vår kommersialiserte kultur.»
Katharine Viner

Gi eit døme på noko som skjer lokalt i nabolaget ditt og som du har •	
sterke kjensler om. Kva kan du gjere for å endre på det?
Skap ein figur som kjenner seg framandgjort frå dei avgjerdene som •	
blir tekne rundt dei, og som påverkar livet deira. Dei som tek avgjer-
dene kan vere i heimen, på skolen, på arbeidsplassen, i lokalsamfunnet, 
i landet eller i heile verda. Det kan vere ektemannen eller presidenten 
i USA. Kva gjer denne figuren for å endre situasjonen deira? Kva skjer? 
Kva gjer denne figuren for å prøve å endre situasjonen deira? Skriv 2 
korte setningar på høgst 10 liner kvar og med høgst 3 figurar i kvar 
scene, der du skildrar det som skjer. Kvar scene har følgjande tittel:
Scene 1 – Innsikt 
Scene 2 – Handling 
Scene 3 – Resultatet 

t t t

5. Å snakke ut 
«Vi lever i ei tid med så mange utflukter, der folk som jobbar med å fortelje 
oss meiningane sine, er unnvikande og manipulerande, og det er ikkje alltid 
klart kva dei eigentleg meiner. Rachel Corrie, enten ho no var det eller ikkje, 
syntest å vere som ei pil. Tankane, meiningane og reaksjonane hennar er krys-
tallklare. Dette er inspirerande, særleg frå nokon som er så ung.»
Alan Rickman

«Eg trur vi alle har rett til å vere kritiske til regjeringspolitikk...ein kvar regje-
ringspolitikk, særleg den som vi finansierer.»
Rachel Corrie

«Alle skal ha meinings– og ytringsfridom. Denne retten gjeld fridom til å ha 
meiningar utan innblanding, til å søkje, ta imot og gjere kjent opplysningar og 
idear gjennom alle dei informasjonskanalar som finst, og på tvers av alle grenser.»
Den internasjonale fråsegna om menneskerettane av 1948 – artikkel 19

Skriv så mykje du klarer på ti minutt, utan å ta pennen bort frå papiret, •	
om noko som gjer deg veldig sint, veldig glad eller veldig trist.

t t t

6. Vitnesbyrd
Mitt namn er Rachel Corrie er eit døme på vitnesbyrdteater. Vitnesbyrdteater, 
eller ordrett teater, er eit skodespel der manuskriptet i sin heilskap er henta frå 
ord som vart talte eller skrivne av verkelege menneske – og ikkje oppdikta 
figurar.

Verdien av vitnesbyrdet ligg i at det er detaljert og ekte. Det finst også nokre 
store tema – mektige eller fryktelege – der det å høyre vitnesbyrd ord for ord 
gjer at publikum kan få oppleve noko som ein forfattar eller eit publikum aldri 
kunne ha førestilt seg.

Personlege vitnesbyrd kan også hjelpe folk med å oppdage ting dei aldri har 
visst. Ei av dei unge kvinnene som var med i Motherland [eit vitnesbyrd-teater-
prosjekt på Vauxhall Manor School i Sør-London i 1981/82, der elevane inter-
vjua foreldra sine om opplevingane deira som innvandrarar] snakka om kva 
prøvene betydde for henne: ‑Når du må seie det vitnesbyrdet som kvinnene har 
sagt, når du må sitje der, når du tenkjer på det, å seie det høgt, du ikkje berre 
lærer det, du forstår det. Du forstår det som foreldra dine alltid har fortalt deg.

Vitnesbyrd er også ei særs nyttig erfaring for å skrive oppdikta dialog, fordi 
å høyre og skrive ned verkelege samtaler gjer deg medviten om korleis folk 
faktisk snakkar og kor forskjellige og spesifikke talemønstra deira er. 

«Brainstorm» i gruppa om kva dei synest er det «heitaste» spørsmålet i dag•	
Prøv å fastslå dei 3 viktigaste spørsmåla i di gruppe to og to, bestem kva •	
de vil intervjue kvarandre om
Set opp ei liste over 5 opne spørsmål i spørsmålet eller spørsmåla som er •	
valde 
Byt på å intervjue kvarandre •	
Skriv ned kvart intervju – kvart intervju skal vere på høgst 5 minutt – •	
prøv å få intervjuobjektet til å seie så mykje som mogleg på den tida 
Skriv først og fremst ned ei side av intervjuet (berre for formålet ved •	
denne øvinga – merk at ei god og nøyaktig avskrift er ein tidkrevjande 
prosess, men den er også givande)
Les opp vitnemålet ditt høgt for resten av gruppa og prøv å få med all •	
vektlegging, stotring, gjentaking, endring i tonefall, stemmehøgd og fart 
– for alle formål prøver du å bli intervjuobjektet og gjenskape det for 
resten av gruppa 

7. Observere verda 
«Eg har aldri reist nokon stad utan dagboka mi. Ein bør alltid ha noko sensasjo-
nelt å lese på toget.» Oscar Wilde

«Ei dagbok er uendeleg mykje meir subjektiv; sjølve poenget med ho er sub-
jektivitet. Dagboka handlar alltid meir om forfattaren sin respons på ein situa-
sjon enn om situasjonen sjølv.» Katharine Viner

Har du nokon gong skrive dagbok? Nokre av dei mektigaste og mest interes-
sante forteljingane kjem frå nedteikninga av dei daglege erfaringane til tilsyne-
latande vanlege menneske. Anne Franks dagbok er eit framifrå døme på dette.

Alt i alt byrjar dagboka med minne. Når du set deg ned og skriv i dagboka, 
er du klar over prosessen med å hugse hendingar, opplevingar og kjensler, slik 
at du kan fange dei inn med ord. Her er nokre øvingar som kan hjelpe deg å 
varme opp minnet. Alle krev «automatisk skriving», som tyder at du må skrive 
på tid, så fort du kan utan å ta pennen bort frå papiret, og utan å bry deg om 
kva du skriv. Berre skriv det som dukkar opp i hovudet ditt.

På fem minutt skal du skrive ei liste over 50 ting du kan hugse frå turen din •	
til skolen i dag tidleg. Her er litt av mi eiga liste: ein katt med eitt øyre, tre 
trafikkonstablar, ein heimlaus person som søv, kinoen, ein raud sportsbil.
Vel tre av desse tinga som har gjort mest inntrykk på deg. Bruk eit minutt •	
på kvart til å hugse detaljar om korleis dei såg ut, lukta, kjentest, korleis dei 
høyrdes ut og korleis dei fekk det til å føle deg. Tenk også på korleis du 
oppførte deg mot dei. Prøv å få med så mange detaljar som mogleg. Til 
dømes: «den heimlause lukta som blod, og han så død ut fordi han låg 
samankrulla og sov i ei døropning, så eg stansa for å sjå om han pusta. Eg 
rørte han ikkje fordi eg følte meg pysete, men eg sjekka for å sjå om brystet 
hans heva seg og senka seg. Det gjorde det, så eg veit at han levde. Eg heldt 
fram med å gå til undergrunnsstasjonen. Eg følte meg ekstremt skuldig»
Vel ut ein av dei tre tinga og skriv om han i berre eitt minutt, og tenk på •	
kvifor du følte det du gjorde. Avslutt forklaringa med eit spørsmål. Ver 
så konkret du kan. Til dømes, her er eitt av mine: «Eg følte med skuldig 
fordi eg veit at det at denne mannen levde i så stor fattigdom, burde ha 
fått meg til å stanse og hjelpe han, men i staden skunda eg meg til under-
grunnsstasjonen for ikkje å kome for seint på arbeid. Korleis kan det 
finnast heimlause i eit så rikt land som Storbritannia?»

Appendiks
Tidsline for konflikten mellom Israel og palestinarane 

2. november 1917: Balfour-fråsegna vert utferda av den britiske regjeringa. Ho slår 
fast at regjeringa vil arbeide for «etableringa i Palestina av ein 
nasjonal heim for det jødiske folket.» Samtidig lovar regjeringa 
sjølvstende for dei tidlegare ottomanske arabiske provinsane 
etter krigen. Ein månad seinare okkuperer allierte styrkar Jeru-
salem, og fire hundreår med ottomansk styre over Palestina tek 
slutt.

15. mai 1948: Storbritannia, som har gitt opp sitt mandat, trekkjer ut sine siste 
okkupasjonsstyrkar, og staten Israel vert oppretta. Dette er den 
første jødiske staten på over 2000 år. Kunngjeringa følgjer etter 
eit års kampar i Palestina mellom jødar og arabarar over FN sitt 
forslag om å dele Palestina i to statar – ein arabisk og ein jødisk. I 
kjølvatnet til proklamasjonen av den israelske staten vert meir 
enn 800.000 arabiske palestinarar rykte opp med rota og må 
flytte. Egypt, Syria og Jordan invaderer Israel, men vert slegne 
attende. 5.–11. juni 

1967: Seksdagarskrigen. Aukande spenning i regionen førte til ein 6-dagars krig 
som fullstendig skulle endre ansiktet til konflikten i Midtausten. 
Den 5. juni gjennomfører Israel eit «førebyggjande angrep» mot 
dei arabiske styrkane langs grensene, som gjengjelding for at 
Egypt har stengt Tiransundet. Israel sigrar, og heile territoriet til 
det tidlegare palestinske mandatet kjem under israelsk kontroll, 
på same måte som det egyptiske Sinai og Golanhøgdene i Syria. 
Aust-Jerusalem blir annektert av Israel og resten av dei okkuper-
te områda (Vestbreidda og Gazastripa) blir sett under militær 
administrasjon. Heilt sidan dette har samtalene handla om ei 
tilbakeføring av grensene til situasjonen før 1967. FN krev «tilba-
ketrekking av israelske væpna styrkar frå territoria som er okku-
perte i den nylege konflikten... [og] retten [til alle statane i regio-
nen] til å leve i fred innanfor trygge og anerkjente grenser, fri frå 
trugsmål om makthandlingar.» I følgje FN førte konflikten til at 
500.000 fleire palestinarar forlet landet og flykta til Egypt, Syria, 

Libanon og Jordan. Den palestinske frigjeringshæren (som 
vart oppretta i 1964) blir reformert under leiing av Yasser 
Arafat. Den hevdar å vere den einaste representanten for det 
palestinske folket og lovar å vinne landet tilbake og øydeleg-
gje Israel.

1973: Yom Kippur-krigen. Ute av stand til å vinne tilbake områda som gjekk 
tapt i 1967, utfører Egypt og Syria eit overraskingsangrep på 
den jødiske forsoningsdagen. Egypt tek tilbake Suezkanalen, 
og Syria erobrar tilbake Golanhøgdene. Men Israel, med 
støtte frå USA, klarer å presse syrarane tilbake og truge 
Damaskus, og vinn meir territorium enn grensene frå våpen-
stillstanden i 1967.

1987: Den første Intifadaen, ein folkeleg oppstand i det palestinske folket mot 
den israelske okkupasjonen, byrjar i Gaza og spreier seg raskt 
til Vestbreidda, der opprettinga av israelske busetnader på 
palestinsk land har heldt fram systematisk. Protestane tek 
form av sivil ulydnad, generalstreikar, boikott av israelske 
varer, graffiti og barrikadar, men det er dei steinkastande 
demonstrantane mot dei tungt væpna okkupasjonsstyrkane 
som vekkjer internasjonal merksemd. Israelske forsvarsstyrkar 
svarer, og påfører store tap av liv mellom palestinske sivile. 
Meir enn 1000 døyr i samanstøytane, som varer til 1993.

1993: Fredsprosessen i Oslo tek til, i ein periode med hektiske forhandlingar 
mellom arabarar og israelarar, utløyst av valet av ei arbeidar-
partiregjering leia av Yitzhak Rabin. Rabin si regjering er 
unikt plassert for å snakke seriøst om fred med palestina-
rane, og PLO ønskjer på si side å få fredssamtalene til å 
fungere fordi dei er svekka av Golfkrigen. Israel opphevar eit 
forbod mot at PLO kan ta del i fredssamtalene, og sjølv om 
dei bilaterale møta i Washington er mislukka, gir hemmelege 
samtaler i Noreg resultat. Palestinarane går med på å aner-
kjenne Israel i byte mot at det vert byrja ei avvikling av den 
israelske okkupasjonen i fleire fasar. Forhandlingane kulmi-
nerer i Prinsippfråsegna, som vart underteikna på plenen 
framfor Det kvite hus og forsegla av eit historisk handtrykk 
mellom Rabin og Yasser Arafat framfor augene på 400 millio-
nar menneske rundt om i verda. 

1995: Oslo II og mordet på Rabin. Det første året med palestinsk sjølvstyre i 
Gaza og Jeriko var forfølgd av vanskar. Bombeangrep frå 
militante palestinarar drap dusinvis av israelittar, medan 
Israel blokkerte dei sjølvstendige områda og drap militante. 
Busetjingsverksemda heldt fram. Motstand mot fredsproses-
sen voks på høgresida og mellom religiøse nasjonalistar i 
Israel. Den 24. september vart Oslo II-avtala underteikna, 
og Vestbreidda vart delt i tre soner: Sone A omfattar 7 % av 
territoriet (dei viktigaste palestinske byane, bortsett frå 
Hebron og Aust-Jerusalem) kjem under full palestinsk kon-
troll; Sone B omfattar 21 % av territoriet og kjem under 
felles israelsk-palestinsk kontroll; Sone C held fram med å 
vere på israelske hender. Oslo II vert helsa med liten entusi-
asme av palestinarane, medan den religiøse høgresida i Israel 
er rasande på «oppgjevinga av jødisk land». Midt under ein 
agitasjonskampanje mot statsminister Yitzhak Rabin vert han 
myrda av ein jødisk religiøs ekstremist den 4. november, 
noko som sender sjokkbølgjer over heile verda. 

2000: Den andre Intifadaen (eller al-Aqsa-oppstanden). Palestinarane har 
svært lite å vise til i desse åra med fredsmekling og forhand-
lingar, og i 2000 får eit nytt opprør mot okkupasjonen fot-
feste. Valden flammar opp over heile Vestbreidda og Gazas-
tripa etter at Ariel Sharon gjer eit provoserande besøk i 
området ved moskeen Haram-al-Sharif. Når fredssamtalene i 
Camp David bryt saman, kjem det til skotveksling mellom 
det palestinske politiet og israelske soldatar; mange blir 
drepne og hundrevis såra. Dei fleste av dei falne er arabarar. 
Drapet på den 12 år gamle palestinske guten Mohammed 
al-Durrah, som vart skoten og drepen av israelske soldatar, 
vart kringkasta over heile verda. På slutten av år 2000 var 
over 300 menneske døde. Dei neste to åra skulle spenninga 
auke ytterlegare, palestinske militante set i gong ei ny bølgje 
med sjølvmordsbombarar og Israel svarer med å bombe 
flyktningleirar.

2002: Vestbreidda blir okkupert på nytt. Etter ei bølgje med sjølvmordsangrep 
tidleg i 2002 okkuperer Israel nesten heile Vestbreidda i 

mars, og på nytt i juni. Palestinske byar blir regelmessig raida 
og isolerte frå kvarandre, omringa og pålagt portforbod i 
lange tidsrom. I april går israelske styrkar inn og tek flykt-
ningleiren i Jenin på den nordlege delen av Vestbreidda. 
Palestinarane hevdar at det er ein massakre. I mai endar ein 
fem vekers fastslåst situasjon i Fødselskyrkja i Betlehem, der 
ei stor gruppe palestinarar har søkt tilflukt, med at 13 mili-
tante palestinarar blir sende i eksil.Ein FN-rapport kritiserer 
begge sider for «vald som set sivile i fare», og konkluderer 
med at det ikkje hadde vore nokon massakre på sivile. Ein 
rapport frå menneskerettsgruppa Amnesty International 
konkluderer likevel med at den israelske hæren hadde gjort 
krigsbrotsverk då dei gjekk inn i byane Jenin og Nablus på 
Vestbreidda. For det andre året på rad ligg fredsprosessen 
djupfryst. Vegkartet for fred i Midtausten blir sett på vent, til 
det til slutt blir offentleggjort etter den USA-leidde krigen 
mot Irak i april 2003.

2005: Den israelske tilbaketrekkingsplanen trer i kraft. Dette inneber avvikling 
av busetnader på Gaza og fire busetnader på den nordlege 
delen av Vestbreidda, men utvidar dei resterande busetna-
dene på Vestbreidda. Planen vert godkjend av USA, som 
såleis, for første gong, stadfestar Israel sin rett til å opprett-
halde dei fleste av dei ulovlege busetnadene på Vestbreidda. 
Trass i at den er kjend ulovleg av den Internasjonale domsto-
len i Haag, held Israel fram med å byggje ein gigantisk skilje-
mur som følgjer grensene frå før 1967, men som buktar seg 
inn i palestinske område. Over fire millionar palestinarar 
som flykta frå israelsk ekspansjonisme og krigen i 1967 bur 
framleis i eksil på Vestbreidda, Gazastripa, Syria, Libanon og 
Jordan.

2006: Det islamske partiet Hamas vinn valet i Palestina. I mars 2006 dannar 
Hamas regjering aleine, med Ismael Haiyeh frå ein flyktning-
leir i Gaza, som statsminister. Den nye regjeringa blir møtt 
med boikott frå EU og USA, og konflikten mellom Israel og 
palestinarane går inn i ei ny fase. Israel fortsett å okkupere 
palestinsk territorium. Palestinarane sendar sjølvmordsbom-

barar mot sivile i Israel. Dei palestinske innbyggjarane mø-
tast med kollektive avstraffingar, likvidasjonar, og systematisk 
øydelegging av heile samfunnssystemet. Israel går til massive 
bombeangrep mot Gaza. Tilfeldige folk drepast og helsevese-
net øydeleggast. Dette har som følgje ein humanitær og 
menneskerettslig katastrofe i Gaza.  Samstundes går Israel til 
angrep mot Libanon som følgje av krigen mellom Israel og 
Hizballah, motstandsrørsla i Libanon. Mange barn blir på-
verka av konflikten og ein million menneskje blir drevet på 
flukt frå Libanon. FNs tryggingsråd vedtek ein resolusjon for 
å få til ein varig våpenkvile og byrje prosessen med å løyse 
dei underliggjande politiske problema i regionen. 

2007: Vald trugar den diplomatiske prosessen i Midtausten. Vi har stadige 
samanstøyt på Gaza-stripa, og Israel fortsett  nybygginga på 
okkupert palestinsk territorium. Dette trass fredsavtalen 
«Vegkartet for fred» frå april 2003, som inneber ein definitiv 
slutt på nybygginga. Hamas-regjeringa blir avsett, og Abbas 
utnemnar Fayyad som statsministar. Året inneheld fleire 
møtar mellom Israel og Palestina. 15. april finner det stad eit 
«ansikt til ansikt» møte mellom Israels statsminister Ehud 
Olmert og Palestinas president Mahmoud Abbas. Dei disku-
terer humanitære og tryggingsmessige løysingar og tek opp 
spørsmålet om ein framtidig palestinsk stat og korleis og når 
den eventuelt kan sjå dagens lys. På hausten erklærer Israel 
likevel Gaza som fiendtleg område. I november inviterer 
USA 40 land til ein Midtausten-konferanse, det såkalla Anna-
polis-toppmøtet. Ein ønskjer ei løysing for heile Midtausten. 
Annapolis-erklæringa er først og fremst ei ny stadfesting frå 
partane på «Vegkartet for fred». Målet er å nå fram til ei 
endeleg avtale innan utgangen av 2008.   

Relaterte lenkjer 
Webstaden til minne om Rachel Corrie: www.rachelcorrie.org
International Solidarity Movement (organisasjonen Rachel Corrie arbeidde for 
på Gazastripa): www.palsolidarity.org/main/category/rachel-corrie/
Den israelske komiteen mot riving av hus: www.icahd.org 
Den internasjonale solidaritetsrørsla: www.palsolidarity.org

Fredsorganisasjonar
Gush Shalom: www.gush-shalom.org 
Peace Now: www.peacenow.org
Women in Black: www.womeninblack.net

Internasjonale observatørar
Amnesty International: www.amnesty.org 
Human Rights Watch: www.hrw.org

For vidare undersøkingar
Al-Jazeera (sider på engelsk): www.aljazeera.com 
Ha’aretz (Israel): www.haaretzdaily.com
FN: www.fn.no
Utenriksdepartementet: www.regjeringen.no/nb/dep/ud.html?id=833 

Tidsline for Rachel Corrie sitt liv 

Fødd i Olympia, staten Washington, USA, av foreldra Craig 
og Cindy Corrie. Rachel var yngst i familien, og hadde ein 
storebror og ei storesøster, Chris og Sarah.
Skriv ei tale om fattigdom som ein del av ein skolekonfe-
ranse om hungersnauda i verda.
Går ut av Options-programmet på Pre-School, og byrjar på 
Middle School.
Reiser til Moskva, Russland
Tek til på Evergreen State University. Ho livnærer seg ved 
å arbeide som psykiatrisk helsearbeidar i lokalsamfunnet. I 
denne tida treff ho Colin Reese, som ho har eit «på-og-av» 
forhold til. Ho kjem med i lokal aktivisme.
Ho tek timar i lokalkunnskap ved Evergreen, og blir stadig 
meir engasjert i aktivisme i lokalsamfunnet. Mellom anna 
demonstrerer ho mot regjeringa sin respons på angrepa den 
11. september, mot krig, og for å fremje global rettferd.
Leiar innsatsen for å opprette ein dueflokk for Olympia sitt 
bidrag til verdsdagen, «Artane sin prosesjon.»
Ho blir invitert til Gaza av ISM.
Kjem til Jerusalem
Reiser til Rafah på Gazastripa, der ho arbeider som med-
lem av ISM for å verne palestinske hus og levebrød frå 
riving gjennom ikkjevaldelege direkte aksjonar.
Rachel Corrie blir drepen av ein israelsk bulldosar.

10. april 1979:

1989: 

1990: 

1995: 
1999: 

2001: 

2002: 

November 2002: 
25. januar 2003: 
27. januar 2003: 

16. mars 2003: 

Kreditering/kjeldeliste
Skolemateriellet er utarbeidd av The Education Department, Royal Court Theatre.
Intervju scenograf, regissørog skodespelar: Åsne Dahl Torp og Agnes Kroepelien

Omsetjing: Amesto
Tilrettelagt av: Siri Hansen og Agnes Kroepelien, Det Norske Teatret.

Foto: Kristin Lyseggen
Design: Concorde


